
АРЫЕНТАЦЫЯ НА 
ЎСХОДНЮЮ СУСЕДКУ 
ПАСЛАБЛЯЕЦЦА

Вардамацкі  перакананы, 
што  “ліпеньскае  апытанне 
пацвердзіла  ўпэўнены  трэнд: 
у  Беларусі  адбылося  вяртан
не  грамадскай  свядомасці  да 
традыцыйнай  бівектарнасці”: 
“Яна  існавала  да  траўня  2004 
года,  тады  арыентацыя  на 
Расію і на Захад была фактыч
на роўнай. У траўні 2004 года, 
нагадаю,  адбылося  пашырэн
не Еўрасаюза,  і пачала ўзмац
няцца  арыентацыя  беларусаў 
на  Расію.  Да  студзеня  2010  г. 
гэты разрыў захоўваўся, а ця
пер мы зафіксавалі няўхільнае 
паслабленне  арыентацыі  на 
ўсходнюю  суседку.  Вось  та
кая  спецыфіка  ды  ўнікальнас
ць  гістарычнага  моманту:  на 
фоне  канфліктаў  з  суседзямі, 
нядаўняга  газавага  канфлік
ту  з  Расіяй  арыентацыі  бела
русаў  на  ўсход  і  захад  зноў 
зраўняліся.  Пытанне,  якое 
мы рэгулярна задаём рэспан
дэнтам,  гучыць  так:  «На  ваш 
погляд,  у  якім  саюзе  дзяржаў 
было  б  лепш  жыць  народу 
Беларусі  —  у  Еўрасаюзе  або 
ў саюзе з Расіяй?». Дык вось, у 
ліпені 2010 г. 42,5% апытаных 
назвалі  Расію,  38,4%  —  ЕС. 
Яшчэ  месяц  назад,  у  чэрвені, 
лічбы былі такія: 43,1% (Расія) 
і 32,5% (ЕС).

— А нявызначаныя?
—  Так,  тут  таксама  цікава: 

да чэрвеня 2010 г. ішло павелі
чэнне  колькасці  нявызнача
ных. Паслабленне арыентацыі 
на Расію не вяло да павелічэн
ня арыентацыі на Еўропу ў той 
жа  ступені,  адыход  ад  Расіі 
быў не ў бок ЕС, але да нявы

значаных. Аднак пасля чэрве
ня  адбылося  інтэнсіўнае  фар
міраванне  грамадскай  думкі 
менавіта  ў  пытанні  геапалі
тычнага  выбару,  і  колькасць 
нявызначаных  паменшылася. 
Прычым  тыя,  хто  сыходзіў  ад 
Расіі,  мянялі  арыентацыю  на 
праеўрапейскую. 

— Ці можна казаць, што 
вырашальную ролю тут 
адыграў газавы канфлікт?

— Гэта, безумоўна, важная 
падзея.  З  аднаго  боку,  яна 
вельмі  шырока  асвятлялася  ў 
СМІ, з другога — людзі бачылі 
сувязь  паміж  гэтым  канфлік
там і іх асабістым дабрабытам. 
Гэта не проста візыты важных 
чыноўнікаў,  гэта  падзея,  якая 
мае  непасрэднае  дачыненне 
да ўласнага кашалька.

ДЗЯРЖАЎНЫЯ СМІ 
ФАРМІРУЮЦЬ МАСАВУЮ 
СВЯДОМАСЦЬ 

— Па сутнасці, бела-

рускія ўлады могуць праз 
дзяржаўныя СМІ эфектыў-
на рабіць афіцыйны пункт 
гледжання грамадскім.

Беларусы ў масе сваёй 
выбіраюць адзіную інтэр-
прэтацыю падзей і афіцый-
ны погляд? 

—  Можна  з  упэўненасцю 
казаць  аб  залежнасці  ма
савай  свядомасці  ад  СМІ, 
а  ў  выпадку  з  Беларуссю 
гэта  перш  за  ўсё  тычыцца 
дзяржаўных  СМІ.  Беларусы 
ў  масе  сваёй  выбіраюць  ад
зіную інтэрпрэтацыю падзей 
і афіцыйны погляд. 88,6% на
звалі  сваёй  крыніцай  інфар
мацыі па газавым канфлікце 
беларускія  тэлеканалы,  16% 
—  беларускае  радыё,  15,2% 
—  дзяржаўную  прэсу,  11,1% 
—  інтэрнэт,  7,8%  —  калег  і 
знаёмых, 4,3% — недзяржаў
ныя  СМІ,  1,9%  —  тэлеканал 
«Еўраньюс».

КАХАННЮ
НЕ ЗАГАДАЕШ

КУПЛЯЙЦЕ
БЕЛАРУСКАЕ!

ВЫБАР  
ВЯСКОВЫХ
ПЕНСІЯНЕРАК

У БРЭСЦЕ ЗЛАВІЛІ 
МАХЛЯРКУ  
З УКРАІНЫ

У Брэсце па падазрэнні ва 
ўчыненні серыі махлярстваў 
затрымана 28-гадовая 
грамадзянка Украіны.

28гадовая  непрацуючая 
жыхарка  Сумскай  вобласці 
1 жніўня ашукала прадаўцоў 
пяці  гандлёвых  аб'ектаў  у 
цэнтры  Брэста.  У  кожным  з 
іх  яна  выбірала  тавар  кош
там ад 10 да 20 тыс. рублёў. 
Затым,  нібыта  збіраючы
ся  разлічвацца,  паказвала 
прадаўцу  купюру  ў  100  тыс. 
рублёў.  Не  аддаючы  грошы, 
жанчына  атрымлівала  рэш
ту,  забірала  тавар  і  сыходзі
ла.

«Ва ўсіх выпадках прадаў
цы  не  адразу  разумелі,  што 
сталі  ахвярамі  злачынства, 
—  адзначыў  Васілеўскі.  — 
Не выключана, што жанчына 
нейкім  чынам  псіхалагічна 
ўздзейнічала на іх».

Пасля  таго  як  у  міліцыю 
звярнулася  першая  пацяр
пелая, якая апісала знешнас
ць махляркі, тая была затры
мана.

«Ужо  пасля  затрымання 
ў міліцыю паступілі яшчэ ча
тыры  заявы  аб  аналагічных 
злачынствах.  Усе  прадаў
цы  пацвердзілі,  што  такім 
пакупніком  ў  іх  гандлёвых 
аб'ектах  была  затрыманая 
маладая  жанчына,  —  дадаў 
Васілеўскі.  —  Паводле  слоў 
падазронай,  яна  прыехала 
ў  Брэст  разам  з  бацькам  на 
аўтамабілі для набыцця аўта
запчастак».

БЕЛАПАН

 ПАДЗЕЯ

АЛЕ РАБІЦЕ 
ГЭТА  

ЗА… МЯЖОЙ

Заканчэнне на стар. 3

БЕЛАРУСКАЯ ГАЗЕТА

ЕЎРАСАЮЗ СТАНОВІЦЦА 
“СМАЧНЕЙШЫМ” ЗА РАСІЮ
Гэта вынікае з ліпеньскага апытання лабараторыі «Новак». Пра апошнія тэндэнцыі 
ў гэтым пытанні распавёў у інтэрв’ю БелаПАН кіраўнік «Новака» прафесар Андрэй 
Вардамацкі.

Беларускі бусел пакуль крышку больш глядзіць на Ўсход, але 
ўсё больш азіраецца на Захад 

КАЗІМІР ВАЛОВІЧ,  
ПРАДПРЫМАЛЬНІК: 

“БУДЗЕ АЎТАМАБІЛЬ.  
ХРЭНОВЫ І ДАРАГІ”.

– Папершае, я не вельмі турбуюся з нагоды 
знікнення  расійскага  ці  ўкраінскага  піва,  таму 
што я яго не надта любіў і ўжываў. У якасці ар
дынарнага напою я ўжываў “Крыніцу” і “Аліва
рыю”  і  быў  цалкам  імі  задаволены.  Падругое, 
што тычыцца дарагіх гатункаў кшталту “Гінэса”, 
я  не  думаю,  што  яны  складалі  вялікую  частку 
імпарту, якую трэба абмяжоўваць, таму ў маім 
жыцці  нічога  не  зменіцца.  Разам  з  тым,  не  ра
дуе той факт, што вытворцаў беларускага піва 
трэба  падтрымліваць  такімі  метадамі.  Цяжка 
ўявіць  сабе  сітуацыю,  каб  у  Англіі  абаранялі 
мясцовага  вытворцу  шляхам  абмежавання  ім
парту з Гераманіі. Альбо чэхі каб сказалі: “Хрэн 
мы будзем вазіць піва з Беларусі, хай чэшскае 
купляюць. А то нашы вытворцы піва надта цер
пяць”.

У  маім  жа  жыцці  нічога  не  зменіцца  ў  карот
кай  перспектыве.  А  вось  ў  доўгай…  Ёсць  усе 
прадпасылкі для таго, каб беларускае піва стала 
горшым.  Бо  беларускім  піваварам  аблягчаюць  жыццё.  Яны  не 
канкурыруюць ні з кім і хаваюцца за гэтыя абмежаванні. І будзе ў 
нас піва такое ж, як у Расіі “Жыгулі”. Толькі не піва, а аўтамабіль. 
Хрэновы і дарагі.

ЛЯВОН ВОЛЬСКІ, РОК-СПЯВАК: 

“РЭКАМЕНДУЮ ЎСІМ УЖЫВАЦЬ  
ЖЫВОЕ НЕПАСТЭРЫЗАВАНАЕ ПІВА”.

–  Трэба  вяртацца  да  добрай  традыцыі  ўжывання  непас
тэрызаванага  піва.  У  нас  ёсць  лакальныя  бровары,  такія  як 
“Бівер”, “Бірбанк”. Яны вельмі нядрэнныя. Гэтыя гатункі да
ражэйшыя, натуральна, чым звычайнае піва. Але дзеля ўлас
нага здароўя варта карыстацца гэтай прадукцыяй. А ў расій
скага  піва,  а  тым  больш  украінскага,  апошнім  часам  вельмі 
ўпала  якасць.  Піва  варыцца  не  паводле  вядомага  закону, 
калі выкарыстоўваецца толькі вада, солад і хмель. А там уся
го  намяшаюць.  І  кукурузы,  і  рысу,  і  карамелі  з  цукрам.  Так 
што, у прынцыпе, калі будзе абмежаваны імпарт расійскага 
і ўкраінскага піва, нічога страшнага не надарыцца для мяне. 
Я не ўжываю напоі брацкіх краін. Стараюся ўжываць меней, 
але больш якаснае піва. Нямецкае, напрыклад. Рэкамендую 
ўсім.

ФРАНАК ВЯЧОРКА, ПАЛІТЫК: 

“МНЕ БУДЗЕ НЕ ХАПАЦЬ НЕФІЛЬТРАВАНАГА  
ЎКРАІНСКАГА ПІВА”.

– Па шчырасці, мяне гэтая праблема не вельмі закранае, бо я 
не з’яўляюся вялікім піваманам. Калі толькі па святах і з сябрамі. 
Але  мне  будзе  вельмі  не  хапаць  украінскага  піва,  асабліва  тых 
гатункаў, якіх у нас няма. Цёмнага, белага нефільтраванага. Гэта 
нелагічны і абсалютна дурны крок з боку ўлады, бо яна страціць 
яшчэ  5%  сваіх  прыхільнікаў.  Ратаваць  роднага  вытворцу  трэба 
было раней – яшчэ ў 90х гадах пусціць сюды заходні капітал, каб 
прыватызаваць  добрую  палову  беларускіх  прадпрыемстваў,  у 
тым ліку бровараў. Пры гэтым ратаваць трэба інтэнсіўным, а не 
экстэнсіўным шляхам. Укладаць грошы ў капітальныя фонды, якія 
ўжо знасіліся, зза чаго беларуская вытворчасць і становіцца не
канкурэнтаздольнай. А што тычыцца “Аліварыі”,  то яе гэтым не 
выратуеш. Наадварот, гэта расслабіць нашых піўных вытворцаў, і 
яны пачнуць варыць яшчэ горшае піва, чым раней.

ЗМІЦЕР СІДАРОВІЧ, БАРД,  
АЎТАР ПЕСНІ “ПЕНА ЧОРНАГА ПІВА”: 

“БУДЗЕМ ПІЦЬ ПІВА БЕЛАРУСКАЕ І ПА ЗМЕСЦЕ,  
І ПА ФОРМЕ”.

– Пра эканамічны аспект гэтага рашэння нічога не скажу. Напэў
на, гэта станоўчы крок, таму што наш вытворца павінен мець тут 
зялёную вуліцу. А суседнія дзяржавы, якімі б яны ні былі нам сяб
рамі, асабліва ўкраінцы, усё так і павінны разумець... А вось што да 
культурнага аспекту, то я б сказаў, што ў нас нядрэнныя гатункі гэ
тага цудоўнага напою, якія выдатна зарэкамендавалі сябе ў гэтыя 
дні, калі было пад сорак градусаў на вуліцы. Ты бачыш у краме за
пацелыя бутэлькі “Крыніцы” ці “Аліварыі”, і гэтае піва цудоўна ідзе. 
І гаворыш сабе, што існуюць абсалютна нераскручаныя брэнды ў 
свеце, якія заслугоўваюць таго, каб на іх звярталі больш увагі. Я не 
буду моцна пакутаваць без раскручанай “Балтыкі”. Не асабліва яна 
мне падабаецца. Яшчэ хочацца ўзгадаць, як цэтлікі на бутэльках у 
сярэдзіне 90х за адзін прысест з беларускіх памяняліся на руска
моўныя. Які гэта быў псіхалагічны ўдар, проста шок. Піва заўсёды 
атаясамліваецца з нечым такім нацыянальным, дзедаўскім, хатнім. 
Таму падтрымлівай беларускае піва і па форме, і па змесце. 

Долю  імпартнага  піва  на  ўнутраным  рынку  плануецца 
скараціць да 5% з цяперашніх 30%.

Пра  гэта  паведаміў  старшыня  канцэрна  “Белдзяржхар
чпрам” Іван Данчанка ў аўторак на пасяджэнні прэзідыума 
Савета  міністраў,  на  якім  разглядаліся  вынікі  рэалізацыі 
праграмы  развіцця  піваварнай  галіны  на  2006–2010  гады, 
паведамляе «ИнтерфаксЗапад».

“Задача на наступную пяцігодку – асваенне магутнасцей 
прадпрыемства, рост экспарту і скарачэнне імпарту да 5% 
ад аб’ёму ўнутранага рынку з сённяшніх 30%”, – сказаў ён.

У  якасці  аднаго  з  варыянтаў  зніжэння  імпарту  “Белд
зяржхарчпрам”  прапаноўвае  ўключыць  піва  ў  баланс  “са
юзнай дзяржавы” Беларусі і Расіі, выраўнаваўшы такім чы
нам аб’ёмы ўвозувывазу піва з РФ.

Акрамя  таго,  канцэрн  лічыць  мэтазгодным  увесці 
ліцэнзаванне імпарту піва з Украіны. 

 АФІЦЫЙНА

ЯКОЕ ПІВА БУДЗЕЦЕ ПІЦЬ І ЧАМУ?

У хуткім часе піваманы могуць застацца без альтэрнатывы

Між тым, як паказвае наша 
даследаванне,  хоць  беларус
кае  грамадскае  меркаванне 
і  можна  весці,  але  яно  ў  пэў
най  ступені  незалежнае.  Так, 
нягледзячы  на  тое,  што  боль
шасць  апытаных  атрымлівалі 
інфармацыю  ад  дзяржаўных 
тэлеканалаў,  34,8%  не  згод
ныя з інтэрпрэтацыяй, што ві
наватая толькі Расія.

— Тыя, хто не згодны з 
афіцыйным пунктам глед-
жання, шукаюць альтэрна-
тыўны?

— Ужо ў самім пытанні ёсць 
асноўная  праблема  інфарма
цыйнай  патрэбы  беларусаў: 
так, людзям патрэбны альтэр
натыўны  пункт  гледжання, 
іншая  інтэрпрэтацыя  падзей, 
але  гэты  пошук  нельга  назва
ць актыўным.

На прыкладзе газавага кан
флікту  мы  бачым,  што  сайты 
і  «Еўраньюс»  назвала  сваімі 
крыніцамі  інфармацыі  невялі
кая колькасць апытаных.

Зрэшты,  не  варта  ацэньва
ць  інфармацыйную  вагу  ме
дыйнай крыніцы па непасрэд
ных  выніках  апытанняў.  Так, 
прачытаўшы навіны ў інтэрнэ
це, мы дзелімся інфармацыяй, 

перадаём яе сябрам, сваякам, 
калегам — і такім чынам наві
на  можа  быць  рэтранслірава
на вельмі шырока. Адзін чала
век,  атрымаўшы  інфармацыю 
з  нізкарэйтынгавай  крыніцы, 
але распаўсюдзіўшы яе сярод 
дзясяткаў  людзей,  можа  ста
ць  крыніцай  інфармацыйных 
хваляў,  ад  яго  разыходзяцца 
інфармацыйныя колы.

КАЛІ ЕЎРОПА ПАЧНЕ 
КУПЛЯЦЬ НАШЫ МАЗЫ

— Ці бачная залежнасць 
геапалітычнага выбару ад 
адукацыі?

—  Тут  ёсць  два  зрухі.  Пер
шы – у грамадзянскім сэнсе: 

з  ростам  адукаванасці  мы 
назіраем рост значэння агуль
награмадзянскіх  і  дэмакра
тычных каштоўнасцей.

Другі  зрух  —  прафесія
нальнатэхнічны,  узмацнен
не  арыентацыі  чалавека 
на  высокатэхналагічныя 

прадукты  і  тэхналогіі,  якія  ў 
большай  ступені  знаходзяц
ца на Захадзе.

Але  гэта  сярэднестатыс
тычныя  даныя,  пры  больш 
падрабязным раскладзе могу
ць быць іншыя. Так, беларускі 
мэнталітэт  характарызуецца  і 
такімі супярэчнасцямі, як спа
лучэнне нізкай грамадзянскай 
актыўнасці  і  высокага  пра
фесіянальнага  ўзроўню,  пра
фесіянальнай  самарэалізацыі 
і  адсутнасці  патрэбы  ў  актыў
най грамадзянскай пазіцыі.

Дарэчы,  распаўсюджана 
меркаванне, што Мінск — ад
назначна  праеўрапейскі  го
рад. Але гэта не так. У сталіцы 
дастаткова  прадпрыемстваў, 
якія  непасрэдна  завязаны  на 
Расію,  і  вялікі  працэнт  мінчу
коў  арыентаваны  на  ўсход. 
Ва  ўсялякім  выпадку,  у  ліпені 
2009 года Мінск быў адназнач
на прарасійскім.

— Ці можна прагназава-
ць, як будзе мяняцца геа-

палітычны выбар белару-
саў?

—  Прагназаваць  складана, 
бо  вектар  грамадскай  думкі 
залежыць ад вельмі няпроста
га  ўзаемадзеяння  шэрагу 
палітычных  і  эканамічных 
фактараў.  Пры  тым,  што  ўжо 
даўно, як паказваюць сацапы
танні,  юрыдычнае  далучэнне 
да ўсходняй суседкі падтрым
лівае  вельмі  невялікая  доля 
беларусаў,  нельга  забываць 
аб  моцнай  ментальнай  сувязі 
з Расіяй.

Пераарыентацыя  ў  бок 
аб’яднанай Еўропы магчымая, 
але  пры  адпаведнай  медый
най сытуацыі, а таксама ўзмац
ненні эканамічнага ўзаемадзе
яння з ЕС.

Ёсць  красамоўная  думка, 
выказаная  ўдзельнікам  адна
го  з  нашых  даследаванняў: 
еўрапейцамі  мы  станем,  калі 
Еўропа  будзе  купляць  нашы 
МАЗы. 

NAVINY.BY 

Тэма нумара
Заканчэнне.   
Пачатак на стар. 1

ЕЎРАСАЮЗ СТАНОВІЦЦА 
“СМАЧНЕЙШЫМ” ЗА РАСІЮ

Пра  гэта  паведаміла  начальнік  упраўлення 
арганізацыі  спажывецкага  рынку  нехарчовых 
тавараў  Міністэрства  гандлю  Ніна  Пашко  11 
жніўня на прэсканферэнцыі ў Мінску, перадае  
БелаПАН.

Набор  для  вучня  малодшых  класаў  каштуе 
ў  межах  270–880  тысяч  рублёў,  у  тым  ліку  ад
зення і абутку – 197–550 тысяч. Набыццё апты
мальнага школьнага набору для старшакласні
ка абыдзецца ў 280–1150 тысяч рублёў, у тым 
ліку адзення і абутку – 205–680 тысяч.

У сваю чаргу начальнік упраўлення арганіза
цыі гандлю і маркетынгу канцэрна “Беллегпрам” 
Людміла  Пархамовіч  паведаміла,  што  адзенне 
дзелавога стылю для школьнікаў беларускай вы
творчасці  карыстаецца  добрым  попытам.  Ніна 
Пашко дадала, што “калі ў мінулым годзе асарты
мент  адзення  і  абутку  для  школьнікаў  выглядаў 
бедна, то цяпер ён прывабны”.

Яна ж сказала, што да канца жніўня ў Бела
русі будзе наладжана 460 школьных кірмашоў. 
Яны  будуць  праводзіцца  ў  выхадныя  дні,  па
ведаміла  Ніна  Пашко  11  жніўня  на  прэскан
ферэнцыі ў Мінску.

Акрамя  таго,  у  арганізацыях  гандлю  пра
дугледжана правядзенне больш чым дзвюх ты
сяч выстаўпродажаў, пашыраных продажаў, у 
тым ліку каля 300 — з дэманстрацыяй мадэляў 
адзення, абутку, сумак і ранцаў.

З 21 па 31 жніўня, у перыяд найбольш актыў
ных  продажаў,  у  выставачным  цэнтры  «БелЭк
спа»  пройдзе  традыцыйная  выставакірмаш 
«Прывітанне,  школа  —  2010»,  на  якой  будуць 
прадавацца  тавары  для  школьнікаў.  У  ёй  возь
муць  удзел  арганізацыі  гандлю  розных  форм 
уласнасці і індывідуальныя прадпрымальнікі.

Ніна Пашко таксама паведаміла, што з 15 лі
пеня ва ўсіх абласцях краіны і Мінску дзейнічае 
каля 270 пастаянных школьных кірмашоў.

У ЧАКАННІ  
1 ВЕРАСНЯ  

Пашпарты гатоўнасці да 
новага навучальнага года  
ўжо атрымалі 507 школ 
Беларусі

Дакументы па матэрыяль
най  падрыхтоўцы  школ  да 
новага  навучальнага  года 
ўсе  школы  краіны  павін
ны  атрымаць  да  25  жніўня. 
Асноўны  «наплыў»  школ 
спецыялісты,  адказныя  за 
выдачу  гэтых  дакументаў, 
чакаюць  да  15  жніўня.  Па
куль што каля 80% навучаль
ных  установаў  ужо  зрабілі 
рамонты,  у  іх  прайшлі  ўсе 
праверкі, і па тэхнічным ста
не яны гатовыя да новага на
вучальнага года.

Усяго ў Беларусі 1 верасня 
адчыняць  дзверы  больш  за 
3500 школ.

EURORADIO.BY

МІЛЬЁНА МАЛАВАТА БУДЗЕ
Кошт аптымальнага школьнага набору, у 
які ўваходзіць як адзенне, так і пісьмовыя 
прылады, у гэтым годзе складае да 1 мільёна 
150 тысяч рублёў.

ДАРЭЧЫ

Школьная форма ў савецкія часы была не 
толькі больш кандовай, але і больш таннай



4 12.08.10-18.08.10 г.
Парадоксы жыцця

Да псіхолага заходзіць 
пацыент: “Ці дапаможаце 
вы мне пазбавіцца комп-
лексаў?” – “А якія ў вас?” 
– “Зенітна-ракетныя!”

Гэты  анекдот  прыгадаўся 
днямі,  калі  выбухнула  гіс
торыя  з  комплексамі  С300, 
якія  Мінск  нібыта  прадаў  Тэ
герану.  Паведамленне  пра 
гэта з’явілася на стужцы афі
цыйнага  іранскага  інфарма
цыйнага  агенцтва  і  неўзаба
ве разляцелася па свеце...

Лукашэнку  літаральна 
пераследуюць  скандалы 
з  С300.  Першы  грымнуў  у 
сярэдзіне  90х.  Тады  “галоў
ны сябар Расіі”  і чалавек, які 
“гатовы легчы пад танкі, калі 
яны пойдуць на Маскву”, пра
даў сучасны зенітнаракетны 
комплекс  стратэгічным  пра
ціўнікам – амерыканцам. Тых 
надта цікавіла адносна новае 
расійскае  ўзбраенне,  але  ж 
набыць С300 нідзе не атрым
лівалася. І тут, згодна з выпіс
кай  са  справаздачы  Расійс
кага  інстытута  стратэгічных 
даследаванняў  (РІСД),  “у 
1994  г.  Беларусь  прадала 
ЗША элементы зенітнаракет
нага  комплексу  С300,  што 
многімі ў Расіі было сустрэта 
адмоўна,  паколькі  гэта  на
носіць  шкоду  нацыянальнай 
бяспецы  Расіі  і  яе  пазіцыям 
на сусветным рынку зброі”.

Цяжка  ўявіць  сабе,  што 
за  такі  фокус  зрабіў  бы  з 
Лукашэнкам  Пуцін.  Але  та
гачаснае  кіраўніцтва  Расіі 
хоць  і  абурылася  паводзіна
мі  хаўрусніка,  аднак  справа 
сышла  яму  з  рук.  Больш  за 
тое,  праз  пэўны  час  РФ  па
гадзілася  прадаць  Беларусі 
мадэрнізаваныя  С300  з  раз
лікам  на  тое,  што  ў  выпадку 

ўзброенага канфлікту з Заха
дам натаўскія ракеты будуць 
перахоплівацца  яшчэ  над 
Брэстам.

Сёння  цяжка,  амаль  не
магчыма,  хаця  б  уявіць  сабе 
вайну  паміж  Расіяй  і  НАТО. 
Таму С300 у Беларусі маюць, 
хутчэй,  тэарэтычнае  значэн
не  і  па  сутнасці  з’яўляюцца 
цацкамі  для  генералаў,  што 
ў  дзяцінстве  не  нагуляліся  ў 
салдацікі. Гэта стварае спаку
су  выкарыстаць  зенітнара
кетныя комплесы па прызна
чэнні  –  прадаць  за  вялікія 
грошы.

Беларусь,  па  некаторай 
інфармацыі,  дагэтуль  ува
ходзіць  у  дзясятку  найбуй
нейшых  экспарцёраў  зброі 
ў  свеце.  Натуральна,  што 
гандлюем  мы  не  таварам  ад 
айчыннага  вытворцы.  Пасту

пова  распрадаюцца  запасы, 
што  засталіся  з  часоў  СССР, 
калі  Беларуская  вайсковая 
акруга  мела  стратэгічнае 
значэнне  і,  адпаведна,  зброі 
тут  было  да  халеры  –  разоў 
у 10 больш, чым максімальна 
патрэбна  нашай  незалежнай 
дзяржаве.  Плюс  часам  ат
рымліваецца  зрабіць  бізнес 
на  перапродажы  прадукцыі 
расійскага ВПК.

Таму  ўсе  досыць  лёгка 
далі веры паведамленню пра 
С300,  набытыя  Тэгеранам  у 
Мінску.  Тым  больш  што  сы
ходзіла яно ад іранскага ана
лага  БелТА:  уяўляеце  сабе, 
каб нашае ўрадавае агенцтва 
распаўсюдзіла  інфармацыю 
дзяржаўнай  важнасці  без 
санкцыі ўладаў?

Але  неўзабаве  прад
стаўнікі  Беларусі  абверглі 

факт пастаўкі С300 Махмуду 
Ахмадзінежаду.  Іранцы  так
сама  не  надта  настойвалі  на 
праўдзівасці  гэтай  гісторыі. 
Таму  скандал,  які  ледзь  раз
гарэўся,  сканаў  без  вялікіх 
наступстваў.

Цяпер  эксперты  сцвяр
джаюць,  што  гэта  была  дэ
зынфармацыя,  якую  Іран 
свядома  распаўсюдзіў,  каб 
пазбегнуць  магчымага  напа
ду  з  боку  Ізраіля,  які  вельмі 
занепакоены тэгеранскай яд
зернай праграмай і нібыта га
товы  нанесці  апераджальны 
ўдар. Але цяпер знакамітаму 
Массаду  спатрэбіцца  шмат 
часу,  каб  пераканацца,  што 
ў Ахмадзінежада няма С300. 
Бо  ў  іншым  выпадку  планы 
нападу  на  Іран  давядзецца 
істотна карэктаваць.

Карацей, атрымалася, што 
“качкай”  стрэлілі  па  ракетах. 
Тэгеран  атрымаў  з  гэтага 
свае  палітычныя  дывідэнды. 
А  вось  Мінск  чарговы  раз 
паўстаў  у  не  надта  прываб
ным  свеце.  Улічваючы  і  без 
таго  сапсаваную  рэпутацыю 
нашай  краіны,  гэта  было 
зусім не абавязкова.

Але  непазбежна.  Бо  Лу
кашэнка  так  адбудаваў 
знешнюю  палітыку  Беларусі, 
што  галоўнымі  сябрамі  ця
пер  лічацца  не  еўрапейцы, 
не  амерыканцы  і  нават  не 
расійцы, а розныя чавесы ды 
ахмадзінежады.  А  гэта  людзі 
досыць  спецыфічных  павод
зін. І звязаўшыся з імі, гаран
тавана  будзеш  трапляць  у 
тыя ці іншыя скандалы.

ВАЛЯНЦІ СЫЧ

“КАЧКАЙ” ПА РАКЕТАХ

Вядомы беларускі лось-
прадказальнік Уладзімір 
вызначыў сёння вынік 
ўборачнай. Як і кожны мінулы 
год, яму паставілі 2 кармушкі, 
на адной з якіх было напісана 
«<10 млн», а на другой —  
«> 10 млн»

Лось  не  адразу  выбраў 

правільнае  рашэнне.  Восем 
разоў  запар  ён  падыходзіў 
да  кармушкі  са  знакам  менш, 
аднак  атрымліваў  па  мордзе. 
У выніку гэтую кармушку зусім 
прыбралі,  і  Уладзімір  вызна
чыўся правільна.

Аграрыі не могуць нарада
вацца, бо на працягу 15 гадоў 
лось  ні  разу  не  памыляўся. 
Ды  і сама жывёла ўжо пачала 

разумець,  што  вялікія  нама
лоты  ў  інтарэсах  усёй  краіны. 
Тым  больш  пасля  таго,  што 
здарылася з папярэднім прад
казальнікам  —  ласём  Генад
зем, які не гаварыў праўды.

Таксама  нагадаем,  што 
Уладзімір беспамылкова ўгад
вае  вынікі  не  толькі  ўборач
най, але і ўсіх выбараў.

ЛОСЬ УЛАДЗІМІР ПРАДКАЗАЎ  
ВЫНІКІ ЎБОРАЧНАЙ

 Комплексы С-300 не толькі зброя, але і палітыка

Гендэрнае пытанне

ЛЮБОЙ ЖАНЧЫНЕ 
ПАТРЭБНА СТАБІЛЬНАСЦЬ

Чаму  жанчыны  так  давя
раюць  Лукашэнку?  Вядомая 
феміністка  лідар  Жаночага 
незалежнага  дэмакратычнага 
руху  Беларусі  Людміла Пеці-
на лічыць, што праблема не ў 
жаночай свядомасці, а ў адсут
насці дэмакратычных механіз
маў у нашым грамадстве.

—  На  прэзідэнцкіх  вы
барах  у  2006  годзе  не  было 
жаночых  кандыдатур,  але  ў 
2001 жанчыны спрабавалі ба
лаціравацца  на  прэзідэнцкую 
пасаду,  —  узгадвае  Людміла 
Сямёнаўна.  —  І  ў  той  жа  На
таллі  Машэравай  быў  высокі 
рэйтынг. Па вопыце тых часоў, 
калі  выбары  ў  нашай  краіне 
яшчэ  былі  свабоднымі,  магу 
сказаць,  што  беларускае  гра
мадства  цалкам  пазітыўна 
галасуе за жанчын. А сёння… 
Лукашэнка  атаясамліваецца  з 
уладай, а жанчыны ў большай 
ступені,  чым  мужчыны,  зале
жаць  ад  яе.  Жанчына  больш 
нявольная,  чым  мужчына.  За 
ёй заўсёды сям’я  і хатняя гас

падарка.  І мы заўсёды галасу
ем  за  нейкую  стабільнасць. 
Можна сказаць, што жанчыны 
ў большай ступені баяцца пе
рамен.  Яны  прыстасоўваюц
ца  да  той  сітуацыі,  якая  ёсць 
цяпер, таму што не ўпэўнены, 
што штосьці можа змяніцца да 
лепшага.  Я  думаю,  праблема 
яшчэ  і ў адсутнасці публічнай 
палітыкі. Калі б у нас яна была 
і  альтэрнатыўныя  кандыдаты 
мелі  магчымасць  з’яўляцца 
на  ТБ,  выкладаць  свой  пункт 
гледжання,  то  сітуацыя  была 
б іншай. 

СЦЕРПІЦЦА-ЗЛЮБІЦЦА…
Удава  выкрадзенага  тэле

аператара  “ОРТ”  Дзмітрыя 
Завадскага  Святлана Завад-
ская  кажа,  што  не  галасавала 

б за жанчыну толькі таму, што 
яна жанчына.

—  Я  б,  хутчэй,  глядзела  на 
скіраванасць  кандыдата,  на 
яго  праграму,  —  тлумачыць 
Святлана.  —  Я  не  магу  патлу
мачыць, чаму беларускія жан
чыны  так  сімпатызуюць  Лука
шэнку.  Можа,  ім  жыццё  такое 
ніякае  падабаецца.  Можа, 
яны  нічога  лепшага  не  бачы
лі.  Дарэчы,  у  нас  большасць 
насельніцтва наогул ніколі не 
выязджала  за  мяжу.  Дык  пра 
што можна казаць?

У  многіх  жанчын,  якім  па
дабаецца  Лукашэнка,  далёка 
не  ідэальныя  мужы  і  сыны, 
якія п’юць. І мабыць, таму для 
іх Лукашэнка — ідэал. Звярні
це  ўвагу,  колькі  людзей  у  нас 
жыве ў поўным дастатку — не
вялікі працэнт. І гэтыя людзі ві
давочна не будуць сімпатыза
ваць  Лукашэнку.  Хаця  ў  мяне 
ёсць  знаёмая  пара:  муж  зай
маецца  бізнесам,  а  жонка  — 
хатняя  гаспадыня.  Заможныя 
людзі.  І  ён  лічыць,  што  сітуа
цыя ў краіне не самая лепшая. 
А  яна  —  што  ўсё  добра  і  што 
горш не будзе.

Напэўна, хто яшчэ не зака
хаўся  сам  у  Лукашэнку,  таго 
ўжо  даўно  закахалі.  Я  ўпэў
нена,  што  калі  б  Калякіна  ці 
Мілінкевіча паказвалі па БТ гэ
так жа часта, як і Лукашэнку, то 
нашыя  жанчыны  кахалі  б  і  іх. 
Проста  няма  альтэрнатыўнай 
інфармацыі…

НЕ Ў СЕКСЕ СПРАВА
Чаму многія жанчыны зака

ханыя ў Аляксандра Рыгораві

ча?  Гэтае  пытанне  мы  задалі 
вядомаму сацыёлагу прафеса
ру Алегу Манаеву.

—  Ну  чаму  адразу  закаха
ныя? — кажа Алег Цімафеевіч. 
— Проста ставяцца з сімпаты
яй.  І замешана гэтая сімпатыя 
не на сексуальным падтэксце, 
як  думаюць  некаторыя.  Про
ста  Лукашэнка  —  гэта  такі 
патэрналісцкі  тып:  гаспадар 
сям’і,  хаты,  вёскі,  ён  і  накор
міць,  і  абароніць,  і  дзіця  да
гледзіць.  Не  абавязкова  пры 
гэтым,  што  адразу  ў  ложак 
пацягне.  Сексуальны  аспект, 
паўтараю, тут не самы важны. 
Таму  што,  калі  вы  звярнулі 
ўвагу  на  ўзрост,  адзначаны 
ў  даследаваннях,  Лукашэнку 
сімпатызуюць  галоўным  чы
нам  не  маладыя  жанчыны,  а 
пажылыя,  сельскія,  з  нізкім 
узроўнем  даходаў.  Груба  ка
жучы,  вясковыя  пенсіянеркі. 
Гэта  асноўны,  так  бы  мовіць, 
яго  кантынгент.  А  ўявіць,  што 
сямідзесяцігадовую  бабулю 
начамі  мучаць  сексуальныя 
кашмары…  Ну  гэта  трэба 
мець  вельмі  багатае  ўяўлен
не…

Вось  вы  самі  паспрабуй
це  справа  ад  Лукашэнкі 
паставіць  прэтэндэнтаў  у 
прэзідэнты  Мілінкевіча  і  Няк
ляева, якім ужо за 60, а злева 
маладзейшых  —  Раманчука 
і  Рымашэўскага.  І  паглядзіце 
на гэты шэраг вачыма тых са
мых сельскіх жыхарак. Ну і хто 
з’яўляецца  тыпажом,  гатовым 
і  абараніць,  і  гарэлкі  выпіць,  і 
пры аказіі суседу ў пысу даць? 
Толькі Лукашэнка. 

Чаму  жанчыны  не  гатовыя 
падтрымаць  жанчынуканды
дата?  Ды  таму,  што  ў  аснове 
ляжыць не гендар, а беларус
кая  вёска.  Калі  браць  гарадс
кое асяроддзе, то бізнеслэдзі, 
якіх у нас не так і шмат, вядо
ма,  не  на  Лукашэнку  будуць 
глядзець.

Вялікая частка сельскіх жы
хароў нікуды не ездзіць і нічо
га не бачыць. Глядзяць тэлеві
зар, а ў ім — самі ведаеце хто. 
Вось  гэтыя  дамы  на  Лукашэн
ку глядзяць і думаюць: маўляў, 
мы за яго 15 гадоў таму галаса
валі і праз 15 гадоў, калі дажы
вём, таксама будзем. 

ЦІ ЗАКАХАНЫЯ НАШЫ  
ЖАНЧЫНЫ Ў ЛУКАШЭНКУ

Калі б прэзідэнта ў Бела-
русі выбіралі толькі муж-
чыны, то А.Лукашэнка не 
змог бы набраць і паловы 
галасоў. А вось беларускія 
жанчыны давяраюць 
цяперашняму кіраўніку 
дзяржавы.
Пра гэта сведчаць даныя 
аднаго з апошніх апытан-
няў НІСЭПД.

… Паводле даных экспертаў з НІСЭПД, у беларускіх мужчын 
больш  развіты  праеўрапейскія  арыентацыі:  сярод  іх  больш 
тых, хто прагаласаваў бы за ўступленне ў ЕС. Большасць апыта
ных мужчын таксама выступаюць супраць аб’яднання з Расіяй.

…  Мужчыны  больш  песімістычныя,  чым  жанчыны,  у  стаў
ленні да перспектыў беларускай эканомікі. Так, сярод іх у 1,6 
разу больш тых, хто чакае паглыблення эканамічнага крызісу ў 
краіне, у той час як сярод жанчын амаль у 1,5 разу больш тых, 
хто ўпэўнены: краіна пачала выходзіць з крызісу. 

… Сярод жанчын у 1,5 разу больш, чым сярод мужчын, тых, 
хто  падтрымаў  на  мясцовых  выбарах  прыхільнікаў  дзеючага 
прэзідэнта. Больш сярод іх і тых, хто наогул не прыняў удзел у 
галасаванні (на 12,4%).

… 35,5% жанчын аддалі б свае галасы за кандыдатамужчы
ну.

…  Сярод  жанчын  у  2,2  разу  больш  тых,  хто  давярае 
А.Лукашэнку. Адкрыты рэйтынг А.Лукашэнкі ў мужчын складае 
толькі 33,5%, у той час як у жанчын — 56% (у 1,7 разу больш). 
Па словах аналітыкаў НІСЭПД, на прэзідэнцкіх выбарах у 2006 
годзе  падтрымка  А.Лукашэнкі  ў  гендарным  разрэзе  была 
прыкладна такой жа.

 ЦІ ВЕДАЕЦЕ ВЫ, ШТО…

А.Лукашэнка асабліва да спадобы вясковым пенсіянеркам

Пэўная  надзея  з’явілася  з 
прыходам  на  пасаду  міністра 
культуры  дыпламата  Паўла 
Латушкі.  Аднак  прамінуў  год, 
а асноўныя праблемы так і за
стаюцца нявырашанымі. 

Беларускі архітэктар, 
доктар мастацтвазнаўства 
ў галіне ўрбаністыкі і архі-
тэктуры Ірына ЛАЎРОЎС-
КАЯ прапаноўвае з дапамогай 
праграмы  “Усходняе  парт
нёрства”  ўкараняць  у  Бела
русі канцэпцыю Еўрапейскага 
прасторавага  парадку.  Пра 
гэта эксперта распытаў карэс
пандэнт “Тут і цяпер”.

— Для пачатку патлума-
чце, што азначае паняцце 
“публічная прастора”, якое 
вы ўжываеце?

—  Гэта  кожнае  даступнае 
месца,  фізічная  прастора,  у 
якой  можна  знайсці  разна
стайныя  суполкі  і  аб’яднанні. 
Гэта  вуліцы,  дарогі,  гарадскія 
плошчы, будынкі і збудаванні, 
якія  з’яўляюцца  грамадскай 
уласнасцю.  Публічнымі  прас
торамі  з’яўляюцца  таксама 
краявіды,  ландшафты,  што 
знаходзяцца  ва  ўласнасці 
дзяржаў ці мясцовых адмініст
рацый, паркі, сады...

У падмурку сучаснага еўра
пейскага  прасторавага  па
радку  з  дамінуючай  сакраль
най  архітэктурай  закладзена 
філасофія  Платона  і  трактаты 
Вітрувія.  Сярэдневяковыя 
архітэктары,  як  свецкія,  так  і 
манахі,  вандруючы  па  цэнт
ральнай  і  ўсходняй  Еўропе, 
распаўсюдзілі  класічныя  тра
дыцыі  фарміравання  краяві
даў, прасторавыя кампазіцыі і 
пластыку храмаў паводле  “…
неба і зямлі”.

Такім  чынам,  публічная 
прастора  як  заходняй,  так  і 
ўсходняй  Еўропы  –  гэта  ад
біткам  развіцця  еўрапейскай 
культурнай  традыцыі  і  факт 
нашага супольнага культурна

га “набытку”. 
У  канцы  XVIII  —  першай 

палове  XX  стагоддзя  Еўропа 
перанесла  істотныя  змяненні 
дзяржаўных  межаў,  знішчэн
не  цэлых  краін  (як  у  выпадку 
з  падзелам  Рэчы  Паспалітай) 
і  народаў.  Тэрыторыі  краін 
рэзалі  па  жывому,  дзялілі  на 
часткі  гарады,  адносячы  іх  да 
розных  дзяржаў,  найчасцей 
з  катэгарычна  супрацьлеглы
мі  палітычнымі  сістэмамі.  У 
выніку  супольны  культурны 
“набытак”  быў  падзелены  і 
трактаваны  рознымі  бакамі  з 
разбежнасцю  “добрае–злое” 
ці “сваё–чужое”. 

У  краінах  з  таталітарнай 
палітычнай  сістэмай  такое 
стаўленне  прывяло  не  толь
кі  да  ігнаравання  адметнага 
еўрапейскага  прасторавага 
парадку, але і да паслядоўнага 
яго  знішчэння.  З  іншага  боку, 
у  краінах  дэмакратычнага 
развіцця  замацоўваўся  стэ
рэатып, паводле якога Еўропа 
заканчвалася  ў  заходнім  Бер
ліне... 

— У сваёй працы вы ка-
жаце пра сувязь архітэктур-
нага аблічча гарадоў з якас-
цю жыцця...

—  Вядомы  сучасны  філо
саф Зыгмунт Баўман заўважыў 
неяк,  што  менавіта  з  архітэк

турнага  падзелу  сучаснай 
прасторы  вынікаюць  най
больш  сур’ёзныя  наступствы. 
Імкнучыся да ўраўнаважанага 
развіцця,  сучасныя  палітыч
ныя  эліты  краін  Еўрасаюза 
прызнаюць,  што  якасць  пуб

лічнай  прасторы,  краявіду  і 
архітэктуры  значна  ўплываю
ць на ўмовы жыцця. 

Абапіраючыся  на  філасо
фію  гуманізму,  фарміруюцца 
нацыянальныя  архітэктур
ныя  і  ўрбаністычныя  палітыкі 
краін–сяброў ЕС. У  іх падмур
ку  закладзены  ўніфікаваныя 
правілы,  выпрацаваныя  ў 
некалькіх  дакументах,  сярод 
якіх  Еўрапейская  канвенцыя 
краявідаў (2000), Стратэгія ўз
важанага развіцця (2006), Ліп
ская мапа (2007) і інш. 

У 2007 годзе па ініцыятыве 
Польскай архітэктурнай рады, 
Таварыства  архітэктараў 
Польшчы  і  пад  эгідай  Мініс
тэрства культуры і нацыяналь
най  спадчыны  распрацаваны 
дакумент  ”Палітыка  якасці 
ландшафтаў,  публічных  прас
тораў і архітэктуры”. 

Такім  чынам,  навідавоку 
ўзрастаючыя  патрабаванні 
да  якасці  жыцця  ў  краінах  ЕС 
ды  адсутнасць  такой  стратэгіі 
ў  палітыцы  краін  Усходняга 
партнёрства,  што  павялічвае 
разбежнасць у якасці жыцця.  

— Якая публічная прас-
тора ў Беларусі? 

— Нягледзячы на тое, што 
ў краіне распрацаваны стосы 
дакументаў і ёсць заканадаў
чая база, публічная прастора 

мае  ўсе  адметнасці  хаосу. 
Найбольш  яскравыя  праявы 
яго  назіраюцца  ў  забудове 
гістарычных  цэнтраў  гара
доў, дзе амаль паўсюль пару
шаецца прынцып падзелу тэ
рыторыі па функцыянальных 
зонах.  Пад  уплывам  карот
катэрміновай  патрэбы  ўвод
зяцца  змены  ў  праекты  дэ
талёвай  планіроўкі  гарадоў, 
разлічаныя  на  1,52  дзесяці
годдзі.  Бессістэмна  ўшчыль
няецца забудова і ліквідуюц
ца рэкрэацыйныя тэрыторыі. 
Дэградуецца  гістарычная 
забудова  і  ўрбаністычныя 
ансамблі.  Рэканструкцыя 
помнікаў  архітэктуры  адбы
ваецца  шляхам  разбурэння  і 
адбудоўвання  на  яго  месцы 
“муляжа”.

Без  аналізу  SWOT  (адна  з 
найбольш  папулярных  тэхнік 
аналізу  аб’екта)  прымаюцца 
рашэнні,  якія  не  вырашаюць 
праблему,  напрыклад,  транс
партных  затораў,  а  даюць 
толькі  часовую  палёгку  і  па
глыбляюць яе. Усё гэта адбіва
ецца  на  прасторы,  пагаршае 
якасць жыцця.

— У чым прычыны гэтага 
хаосу?

—  Найперш,  гэта  лікві
дацыя  гарадскога  самакіра
вання  —  абсурдны  інстытут 
прыняцця  рашэнняў.  Нізкі 
ўзровень прасторавай культу
ры  насельніцтва,  уключаючы 
чыноўніцтва  і  палітычных  лі
дараў.  Адсутнасць  прафесія
налізму, паслядоўнасці і пера
емнасці  ў  дзейнасці  кіруючай 
сістэмы,  падпарадкаванасць 
прафесіяналаў  адміністра
цыйнаму ціску. Неадпаведнае 
разуменне  чыноўнікамі  “ін
тарэсу  дзяржавы”.  Незбалан
саванасць заканадаўчай базы. 
Закрытасць працэсу абмерка
вання  і  прыняцця  рашэнняў, 
немагчымасць ўплываць на іх 
з боку грамадскасці. 

Пры  гэтым  варта  дадаць, 
што  беларускае  грамадства 
даволі  востра,  хоць  часам  і 
спантанна  рэагуе  на  таталь
ныя  змены  прасторавага 
парадку.  Пратэстныя  заявы, 
сходы,  нават  судовыя  спра
вы  па  праблемах,  што  непа
срэдна тычацца людзей, сталі 
з’явай  амаль  штодзённай. 
Многія  грамадскія  ініцыяты
вы,  падтрыманыя  сябрамі 
Таварыства  аховы  помнікаў, 
ініцыятыўнымі групамі, права
ахоўнікамі  даволі  падрабязна 
асвятляюцца ў СМІ. 

РЫГОР ЛУР’Е

“У ПУБЛІЧНАЙ ПРАСТОРЫ 
БЕЛАРУСІ ПАНУЕ ХАОС”
Мы ўжо стаміліся ад паведамленняў у незалежных 
СМІ аб разбурэнні ў Мінску ці Гродне чарговай гіста-
рычнай камяніцы. За апошнія гады аўтэнтычны ланд-
шафт многіх беларускіх гарадоў — тое нямногае, што 
засталося пасля войнаў і савецкага панавання — быў 
амаль цалкам зруйнаваны. 

Ірына Лаўроўская бачыць паратунак у канцэпцыі Еўрапейска-
га прасторавага парадку.

З жыцця рэгіёнаў

Не паспелі нам давесці аб 
падвышэнні заробкаў і 
пенсій, як адразу ж быццам 
па камандзе чароўнага 
тронка папаўзлі ўгару кошты 
практычна на ўсе тавары і 
прадукты.

ЯК БЫЦЬ?
Больш  цывілізаваныя  краі

ны  даўно  знайшлі  выйсце 
– там  існуюць цэлыя сеткі ма
газінаў, дзе прадукты асноўна
га асартыменту больш танныя, 
чым у “фірмовых” крамах ці на 
рынках. Магчыма, якінебудзь 
нязначны  ў  медыцынскім  сэ
нсе  параметр  якасці  такога 
прадукта  сапраўды  ніжэйшы 
за той жа “фірмовы”, але ў ас
ноўным гэта не так. Цэны там 
ніжэйшыя  закошт  большага 
абароту тавараў, бо сеткі такіх 
магазінаў  папулярныя.  Нават 
у суседняй Расіі гэта практыку
ецца.  Нядаўна  я  гасцяваў  там 
у  сваякоў.  Гуляючы  па  Сма
ленску  і  заходзячы  ў  крамы, 
заўважыў, што ў адным магазі
не  вось  гэты  прадукт  каштуе 
столькі, а ў іншым (праз вуліцу 
літаральна) – менш. І за дзень 
я  назбіраў  такіх  прыкладаў 
досыць,  каб  сцвярджаць,  што 
гэта сістэма, а не выпадковас
ць.  Ды  і  сваякі  мае  тое  пад
цвердзілі:  у  цэнтры  горада  і 
ў  зонах  прэстыжнай  забудо
вы  будуць  адны  кошты,  а  на 
ўскрайках і ў мікрараёнах, што 
побач  з  былымі  “савецкімі” 
прадпрыемствамі  і  дзе  цяпер 

жывуць  у  асноўным  пенсія
неры, кошты  будуць  другімі – 
ніжэйшымі.

Мне падумалася, што такое 
ў прынцыпе магчыма там, дзе 
на  практыцы  існуе  сто  тысяч 
разоў  пракляты,  але  такі  жы
вучы  і  разумны  рынак.  У  нас 
жа  рынак  толькі  абвешчаны, 
а  насамрэч  усё  вырашаецца 
дырэктывамі  і  распараджэн
нямі ўлады. Тое ж і ў гандлёвай 
сферы: нейкі прадпрымальнік 
і  гатовы  быў  бы  знізіць  цэны, 
мяркуючы  ўзяць  сваё  закошт 
росту  тавараабароту,  але  яго 

моцна  трымаюць  нечаканыя 
падвышэнні  падаткаў,  змены 
ў  арэндных  стаўках,  а  часам  і 
адкрытыя (хоць і завуалірава
ныя) паборы на дзяржаўныя  і 
мясцовыя святы, на розныя гу
лянні  і  культурныя  мерапры
емствы,  калі  “добраахвотна” 
даводзіцца скідвацца і дзярж
прадпрыемствам,  і акцыянер
ным  таварыствам,  і  звычай
ным прадпрымальнікам.

Напрыклад,  мой  родзіч  у 
Паставах  мае  краму  і  ажно  3 
гандлёвыя  ралеты.  І  што  ж  – 
багаты  чалавек,  як  падумалі, 

відаць,  многія  з  чытачоў.  Але 
я  дакладна  сведчу,  што  з  уся
го  ім  заробленага  на  родную 
сям’ю  з  пяцярых  чалавек  у 
яго застаецца на месяц крыху 
больш як 3 мільёны. Вось і мя
ркуйце – багаты ці не!

…  Вышэй  я  паведаміў  пра 
сваё нядаўняе наведванне сва
якоў у Расіі. І ведаеце што? Тое 
ж  каровіна  масла,  што  каштуе 
ў нас 18 тысяч за кілаграм, там 
можна  набыць  (у  пераліку  на 
нашы грошы) за 12 тысяч. Вось 
вам  і  “Купляйце  беларускае!” 
Аднак  жа  гэты  патрыятычны 
заклік, як я пераканаўся, лепш 
рэалізоўваць за мяжой.

А  таму  маім  магілёўскім,  у 
прыватнасці,  суграмадзянам 
даводзіцца,  не  зважаючы  на 
спёку  і  клопаты  на  лецішчах 
(у  каго  яны  ёсць),  хоць  раз 
на  тыдзень  ледзь  не  з  боем 
прабівацца  на  прыгранічныя 
дызельныя  цягнікі,  каб  там, 
за  мяжой,  больш  танна,  чым 
дома,  набыць  прадукты,  якія 
вырабляюцца на радзіме.

Якімі стратэгічнымі мытнымі 
саюзамі  можна  такое  патлума
чыць?  Я  асабіста  не  разумею. 
Ды  і  няма  ў  мяне  на  гэта  часу: 
на дызель смаленскі трэба спя
шацца. Ён чакаць не будзе.

ЯН ШЫШКА

КУПЛЯЦЬ БЕЛАРУСКАЕ 
ЛЕПШ ЗА МЯЖОЙ

На прыватных участках многіх вясковых 
жыхароў асыпаецца, прападае збожжа. 
Людзі скардзяцца, што толькі пасля 
жніва ў калгасах можна спадзявацца 
на дапамогу тэхнікі. Пры гэтым арэнда 
камбайна каштуе дорага. 

БЕРАСЦЕЙШЧЫНА

“НАМ НЕ АКУПІЦЦА ГЭТАЯ  
МАЛАЦЬБА”

Вясковыя  жыхары  Берасцейшчыны 
скардзяцца, што кошты на абмалот збож
жа  на  прысядзібных  участках  даволі  вы
сокія.  Магчыма,  цяперашні  ўраджай  на
ват не акупіць платы за камбайн. 

У вёсцы Панасавічы Бярозаўскага раё
на шмат пажылых людзей сеюць на сваіх 
надзелах  пшаніцу.  Са  спадзяваннем  на 
добрае надвор’е вяскоўцы чакаюць і кам
байн мясцовага СПК. Праўда, за малацьбу 
давядзецца заплаціць. Кошты складаюць 
каля 2800 рублёў за «сотку» і 11 000   — за 
перагон  камбайна.  Жыхарка  вёскі  кажа, 
што  за  14  сотак  яна  мусіць  заплаціць 
больш як 50 тысяч рублёў, і дадае:

«Ну  і  няхай  не  бясплатна  пажалі  б 
жыта.  Але  каб  па  нармальных  коштах,  а 
не  па  такіх  вялікіх.  Мы  ж,  пажылыя,  усе 
працавалі ў калгасах. Дый ураджай сёле
та  ня  вельмі  добры.  Спачатку  былі  даж
джы,  потым  —  спёка.  Каласкі  не  вельмі 
вялікія. Нам не акупіцца гэтая малацьба».

У  вёсцы  Хатынічы  Ганцавіцкага  раёна 
таксама  бядуе  тамтэйшая  гаспадыня  з 
прычыны неўраджаю бульбы:

«Пакуль  не  падлічвала  дакладна,  у 
колькі  мне  абышлася  гэтая  бульба,  але 
атрымліваецца даволі шмат. Гэта ж трэба 
пасадзіць,  потым  палоць,  выкапаць  пад 
капалку, наняць людзей прывезці бульбу. 
Не так гэта і танна».
ГАРАДЗЕНШЧЫНА

«ТАННЕЙ БЫЛО Б КУПІЦЬ ГАТОВАГА 
ЗЕРНЯ»

Жыхар  вялікай  вёскі  Лунна  Мастоўскага 
раёна Лявон Карповіч кажа, што сёння ў су
седзяў  пачаў  працаваць  на  прысядзібным 

участку камбайн. Якія плюсы і мінусы атрым
лівае селянін, звяртаючыся па дапамогу ў гас
падарку, у нашым выпадку — у «Чарлёну»? 

Першая праблема — цана, кажа Лявон 
Карповіч:

«Дорага,  за  сотку  бяруць  пяць  тысяч 
рублёў.  А  калі  ў  чалавека  пасеяна,  на
прыклад, семдзесят сотак, то, атрымліва
ецца,  трэба  аддаць  350  тысяч  за  ўборку 
толькі.  А  на  такія  грошы  можна  амаль 
столькі ж купіць зерня гатовага».

Чаму ж сяляне працягваюць сеяць так 
шмат збожжавых?

Карповіч:  «Гэта  пасевы  для  свойскай 
жывёлы. Потым збожжа мелецца на муку, 
і гэтая мука ідзе на корм свінням. Я кажу, 
можна выпісаць у калгасе зерне, гэта ня
дорага ў параўнанні з тым, колькі траціш 
сам:  трэба  ж  пасеяць,  даглядаць,  бо  калі 
няма  тэхналогіі  —  няма  ўраджаю.  Але 
сваё  зерне  атрымліваецца  нерэнтабэль
ным папросту».

РАДЫЁ СВАБОДА

"УРАДЖАЮ НЯМА ЗУСІМ" 

Айчынныя тавары найбольш прывабліва прапаноўваюцца не 
на Айчыне

Здавалася  б,  гісторыя  той  абароны 
павінна  была  знайсці  адлюстраванне  ў 
шматлікіх  згадках  у  сучасным  расійскім 
друку,  асабліва  ў  сувязі  з  нядаўнім  свя
там Ваеннамарскога флоту ў Севастопалі 
з  удзелам  Чарнаморскага  флоту  Расіі  і 
ўкраінскіх ваенных караблёў. Як вядома, 
пасля абрання Януковіча прэзідэнтам Ук
раіны, тэрмін арэнды Расіяй севастопаль
скай  ваеннамарской  базы  працягнуты 
практычна  да  сярэдзіны  ХХІ  стагоддзя. 
Ва Украіну зноў дазволены ўезд расійскім 
патрыётам  кшталту  мэра  Масквы  Луж
кова,  якія  заяўляюць,  што  Крым  заўсёды 
быў і будзе расійскім.

Аднак выходзіць, што ў сучасным палі
тычным  кантэксце  –  дружбы  Крамля  з 
новаабраным  кіраўніцтвам  Украіны  на 
фоне газавых перамоў – размовы наконт 
суверэнітэту  Крыма  і  яго  гісторыі  гучалі 
б  не  зусім  дарэчна.  Акрамя  таго,  для  за
моўчвання  Крымскай  вайны  18531856 
гадоў ёсць і больш празаічныя падставы. 
Тую вайну Расія прайграла. І ніхто, у тым 
ліку з саміх расійцаў, думаю, не асмеліцца 
назваць гэта фальсіфікацыяй гісторыі.

Вайна  за  ўзмацненне  ўплыву  на  ас
манскую  Турцыю  і  кантроль  за  пралівам 
Дарданэлы,  які  злучае  Чорнае  мора  з 
Міжземным,  пачалася  пры  імператары 
Мікалаі  І,  а  скончылася  пры  Аляксандры 
ІІ, які заняў трон пасля смерці папярэдні
ка ў сакавіку 1855га. 

Расія  імкнулася  павялічыць  свой  уп
лыў  на  асманскую  Турцыю.  Вялікабры
танія са свайго боку імкнулася ўсімі сіламі 
зменшыць гэты ўплыў. 

Варта  ўлічыць,  што  ў  Еўропе  ў  50я 
гады пазамінулага стагоддзя завяршаўся 
пераход ад гладкаствольнай зброі да на
разной. З гладкаствольнага ружжа можна 

было  прыцэльна  страляць  на  адлеглас
ць 600 метраў, з наразной (вінтоўкі) – на 
900–1200  метраў.  У  расійскім  войску  та
кая  зброя  складала  ўсяго  некалькі  пра
цэнтаў,  у  французскім  –  каля  траціны,  у 
брытанскім  –  амаль  палову.  Не  было  ў 
Расіі і наразных гармат. 

Летам 1854 года флот саюзнікаў  (Тур
цыя,  Англія,  Францыя  і  Сардынія)  за
блакіраваў  расійскі  флот  у  севастопаль
скай бухце, а ў верасні высадзіў дэсант у 
раёне Еўпаторыі. 17 кастрычніка пачала
ся асада і бамбёжка Севастопаля. Абарон
цы  пад  шквалам  агню  страчвалі  штодня 
па 900–1000 чалавек. Акрамя таго, войс
ка і мірныя жыхары горада пакутавалі ад 
недахопу харчу, вады і ад хвароб.

8  жніўня  1855га  Аляксандр  ІІ  запат
рабаваў  ад  камандавання  прыняць  ра
шучыя  захады,  каб  палажыць  канец,  як 
пісаў  імператар,  “сей  ужасной  бойне”. 
Незадоўга да гэтага, 10 ліпеня, на Малаха
вым кургане ў Севастопалі быў смяротна 
паранены  адмірал  Нахімаў,  які  каманда
ваў Чарнаморскай эскадрай. 

Урэшце, 24 жніўня саюзнікі пачалі шос
тую і апошнюю бамбёжку Севастопаля, які 
на той момант быў ужо амаль цалкам раз
бураны. Праз тры дні французы штурмам 

узялі  Малахаў  курган.  Галоўнакамандую
чы – князь Гарчакоў – вырашыў адступіць. 
Горад  быў  падпалены,  ваенныя  караблі 
ў  бухце  затоплены.  За  11  месяцаў  асады 
Севастопаля саюзнікі страцілі забітымі 70 
тысяч чалавек, расійцы – каля 83,5 тысячы.

Паводле  падпісанай  у  1856  годзе  на 
Парыжскім кангрэсе мірнай дамовы, Расія 
вярнула Турцыі Карс, але ўзамен атрымала 
Севастопаль,  Балаклаву  і  іншыя  крымскія 
гарады. Чорнае мора было абвешчана ней
тральным,  а  Расійскай  імперыі  і  асманам 
было  забаронена  мець  у  ім  свой  ваенны 
флот. Акрамя таго, Расія пазбаўлялася свай
го пратэктарату над Валахіяй і Малдавіяй і 
выключнага права патранаваць хрысціянс
кае насельніцтва Асманскай імперыі.

Трэба зазначыць, што абарона Севасто
паля (“першая абарона”, як яе называюць 
у Расіі) была сапраўды гераічнай. Гэта за
сведчыў без усялякага пафасу ды кваснога 
патрыятызму адзін з яе ўдзельнікаў – расій
скі афіцэр Леў Талстой – у сваіх геніяльных 
“Севастопальскіх апавяданнях”.   

Але ў цэлым Крымская вайна, як пісалі 
раней  у  савецкіх  падручніках,  “выявіла 
прагніласць феадальнай сістэмы царскай 
Расіі”.  І  гэта  насамрэч  так.  Аляксандру  ІІ 
давялося  тэрмінова  заняцца  рэформамі, 
галоўнай з якіх стала скасаванне прыгон
нага права ў лютым 1861. 

Што  тычыцца  брытанцаў,  дык  для  іх 
галоўным досведам той вайны стала кры
вавая бітва пад Балаклавай у 1854 годзе. 
Пасля яе выраз “атака лёгкай кавалерыі” 
стаў  у  англійскай  мове  сімвалам  безнад
зейнага наступлення. У бітве пад Балакла
вай падчас атакі на расійскія ўмацаванні 
загінула  нямала  прадстаўнікоў  арыста
кратычных родаў Англіі.   

А яшчэ ў той бітве ў крытычны для са
юзнікаў момант камандзір 93га шатланд
скага палка, каб спыніць прарыў расійскай 
кавалерыі,  пашыхтаваў  сваіх  жаўнераў 
не  па  чатыры  чалавекі,  як  было  прынята, 
а па два. Тады і нарадзіўся выраз “Тонкая 
чырвоная  лінія”  (The  Thin  Red  Line),  якім 
называюць абарону з апошніх сіл.

МАКСИМ ПЕШКА

У жніўні 1855 года, гэта 
значыць 155 гадоў таму, 
завяршылася абарона 
Севастопаля – галоўная 
бітва падчас Крымскай вайны. У ёй 
удзельнічалі Расія з аднаго боку і 
асманская Турцыя, Англія, Фран-
цыя ды Аўстрыя – з другога. 

ТОНКАЯ ЧЫРВОНАЯ ЛІНІЯ

Брытанскі леў і прыдумаў тонкую  
чырвоную лінію


